
ARWEINIAD I’R GRŴP FFOCWS
Grŵp o bobl gydag un neu fwy o bethau’n gyffredin yw grŵp ffocws - oed, profiad, cefndir.   Dewiswch eich grŵp ffocws yn ofalus yn dibynnu ar yr hyn yr ydych am ei ganfod.  Os ydych chi’n casglu tystiolaeth am ddysgu – bydd angen i’r bobl y byddwch yn eu gwahodd allu disgrifio'u profiadau o ddysgu yn eich amgueddfa, archifdy neu lyfrgell.   
Gall grŵp ffocws fod yn grŵp ymgynghorol, grŵp cymunedol lleol, grŵp darllen neu grŵp o athrawon neu fyfyrwyr.  

Paratoi ar gyfer y sesiwn

· Dylai sesiwn grŵp ffocws bara am oddeutu 1.5 awr. 
· Cynigiwch daliad o ryw £25 neu anrheg bychan i ddiolch i bobl am roi o’u hamser. 
· Dylai’r stafell a ddewiswch fod yn addas i ofynion mynediad pawb. Bydd angen i chi greu amgylchedd priodol a sicrhau bod y stafell yn gyfeillgar ac anffurfiol.   Mae bwrdd crwn yn syniad da neu osod pobl i eistedd mewn cylch. 
· Darparwch ddigon o de, diodydd meddal a bisgedi.  
· Rhowch groeso i bawb wrth iddynt gyrraedd a chynnig lluniaeth.

Rheoli'r sesiwn

Yr hwylusydd fydd yn tywys y drafodaeth ac yn sicrhau bod pawb yn cael dweud eu dweud.  Bydd yn ddefnyddiol gwneud cynllun o’r stafell cyn cychwyn a nodi lle mae pob aelod o’r grŵp ffocws yn eistedd.  Defnyddiwch enwau pobl.   Gofynnwch i gyd-aelod gymryd nodiadau er mwyn i chi allu canolbwyntio ar hwyluso'r drafodaeth.  Neu efallai y byddwch yn penderfynu recordio'r grŵp er bod hyn yn anodd os oes mwy na chwe pherson yn bresennol.
Mae’n bwysig fod mor gywir â phosibl wrth gymryd nodiadau.  Ysgrifennwch yn y person cyntaf e.e. “Credaf y dylai’r amgueddfa wneud mwy i helpu ymwelwyr i ddysgu" yn hytrach na "Mae George yn teimlo y dylai'r amgueddfa wneud mwy." 
Cynnal y Grŵp
· Cyfeiriwch at y pobl wrth eu henwau a’u gwahodd i’w cyflwyno’u hunain.
· Cyflwynwch eich hun ac esbonio pam eich bod chi a hwythau yma a beth yr ydych yn ei wneud - chwilio am dystiolaeth o effaith dysgu ar gyfer defnyddwyr eich mudiad.
· Dilynwch y themâu trafodaeth fesul un.  Anelwch at dreulio’r un faint o amser ar bob cwestiwn.
· Gwnewch yn siwr fod pawb yn cael cyfle i siarad.  Peidiwch â gadael i un person dra-arglwyddiaethu.  Gofynnwch i’r bobl am eu barn a’u hymatebion.
· Os yw’r drafodaeth yn crwydro oddi ar y themâu, llywiwch y drafodaeth yn ôl i'r cwestiwn ond peidiwch â bod yn haearnaidd yn eich strwythur.
· Ar y diwedd, diolchwch i bawb am eu hamser.  Gwnewch yn siŵr eich bod wedi cael eu caniatâd i ddefnyddio dyfyniadau mewn adroddiadau.

Cofnodi’r canlyniadau 
Cofnodwch y nodiadau o'ch grwp ffocws cyn gynted â phosibl neu, os cafodd y sesiwn ei recordio, trawsysgrifiwch y recordiad, yn ddelfrydol o fewn 24 awr i'r sesiwn.  

Efallai wedyn y byddai'n ddefnyddiol ysgrifennu adroddiad byr i grynhoi'r canlyniadau a'r casgliadau o'r broses hon mewn perthynas â’r canlyniadau dysgu cyffredinol.   Byddwch yn glir am bwrpas yr adroddiad hwn a sut y byddech yn hoffi cyflwyno canlyniadau'r ymchwil i randdeiliaid a chydweithwyr.  Er enghraifft
· Sut mae canlyniadau'r astudiaeth hon yn dangos fod eich darpariaeth i’w gweld yn galluogi dysgu? 
· Beth yw cryfderau rhaglen benodol sydd wedi'i hanelu at grŵp targed penodol?  Sut mae hyn yn cefnogi’u dysgu? 
Beth allwch chi ei ddysgu o hyn a fydd yn eich helpu i wella gwasanaethau'r amgueddfa, archifdy neu lyfrgell?

